
Дүнья жүзилик педагогика илими тез раўажланыў ҳәм өзгерислер жолы 

менен баратырғаны глобалласыў процесинде мәмлекетимиздиң билимлендириў 

тараўында әдеўир өзгерислер жүз берди. Бул педагогикалық оқыў орынларында 

тәлим-тәрбия процесин заманагөй технологиялар тийкарында жетилистириў, 

мәмлекетлик билимлендириў стандарты талапларына муўапық оқыў 

бағдарламаларын, сабақлықлар ҳәм методикалық қолланбаларды жаратыў, 

әдебиятты оқытыў мазмунын жаңалаўдың оптимал бағдарларын белгилеў, 

миллий ҳәм сырт ел тәжирийбелерден өнимли пайдаланыў, әдебий тәлимнинг 

илимий-теориялық әмелий, эстетикалық ҳәм методикалық тийкарларын 

жетилистириў, оқыўшылардың билимин тереңлестириўге бағдарланған 

стратегияларды қоллаў зәрүрлилигин пайда етти  

[1,2,3,4,5,6,7,8,9,10,11,12,13,14.]. Мәмлекетимизде жас әўладтың әдебий сөйлеў 

ҳәм көркем шығарманы таллаў компетенцияларын раўажландырыў, әдебий 

тәлим процесине оқыўшыларға бағдарланған оқыў технологияларын тереңнен 

изертлеў мәселесине айрықша әҳмийет берилмекте. [15,16,17,18,19,20,21.]. Усы 

көзқарастан лирикалық шығармаларды оқытыў арқалы оқыўшылардың 

компетенциясын жетилистириў усыларына дыққат аўдарамыз. Поэзия-

гөззаллықты сөз бенен тәрийплеў өнери. Ол әсирлер даўамында талантлы сөз 

зергерлери  тәрепинен  жаратылып, халықтың турмыс жағдайын, арзыў-

тилеклерин өзинде сәўлелендирип келген. Қосық инсанға эстетикалық заўық 

бағышлайды, шайыр әтирапындағы дүньяны өз көзқарасынан келип шығып 

сәўлелендиреди. Поэзияда реал сүўретлемелер, пикирдиң образлар жәрдеминде 

берилиўи көзге тасланады. Газета-журналлар, телевидение ҳәм радио болмаған 

дәўирде поэзия публицистика хызметин атқарып келген. 

 Жыраў-шайырлар мийрасы, халық аўызеки дөретпелеринде сол дәўир 

ушын оғада әҳмийетли болған машқалалар баян етилген. Тынышлық-бийбаҳа 

байлық. Дүньяда тынышылықты сақлап өмир сүриў тек ғана адамзат ушын емес, 

бәлким, пүткил тиришиликке тән қәсийет. Өтмишке нәзер таслар екенбиз, 

адамзат мудамы қыян-кести урыс майданында жасап келгениниң гүўасы 

боламыз. Изертлеўлерге қарағанда, соңғы жүз жыллықта жәҳәнниң гигант 

мәмлекетлери «Тынышлық керек болса-урысқа таярлан» деген уран менен өмир 

сүрмекте. Қан төгиспелер, наразылықлардың жүзеге келиўи ҳәр бир халықтың 

аўызбиршилигиниң жойылыўына, алаўызлық ҳәрекетлериниң күшейиўине алып 

келмекте. Инсаният ҳәм мәмлекетлер арасындағы келиспеўшиликлерди 

тоқтатыў, миллетлер аралық татыўлықты, халықлардың қәўипсиз, қорқынышсыз 

өмир сүриўин тәмийинлеў, миграция процессин кемейтиў бүгинги дүньяның 

глобал машқаласына айланды.  

 Тынышлық дүнья мәмлекетлери арасындағы дослықтың, бахыттың идеал 

көриниси, пүткил инсаният душпанлығының тамамланыў басқышы. Көркем сөз 

шеберлери өз дөретпелеринде тынышлық, азатлық, теңлик, парахатшылық 

мәселелерин жырлай отырып, халықларды, мәмлекетлерди дослыққа, бирликке 

шақырады, қан төгиспелерди кескин қаралайды:  

Дүнья—бузық уясындай хәррениң, 

Көргиң келмегенди базда көрер көз 

Тилинде, кәлбинде ҳәзир ҳәммениң 

Тынышлық, татыўлық деген еки сөз-  [41] 

Шайыр И.Юсупов өзиниң «Еки сөз» қосығында тынышлықтың, 

татыўлықтың қәдир-қымбатын оғада жоқары баҳалайды.  

Соңғы жылларда қарақалпақ әдебиятында шайыр сыпатында белгили 

орынға ийе көркем  сөз шебери Өсербай Әлеўов өзиниң лирикалық 

дөретпелеринде парахатшылық, тынышлық темасына айырықша дыққат 

аўдарады. Шайырдың, «Мазлумхансулыў», «Сезимлерим», «Пикир дүньям» 

топламларынан орын алған дөретпелеринде бундай мәселелерди сәўлелендирген 

лирикалары көпшиликти қурайды: 

Астан-кестен болып атыр жер ҳәм көк, 

Дәрпенбейди, 

Мына дүнья сабырлы. 

Дым пәрўайы, бүлиниўге қоймас шек, 

Албырамас беккем урған тамырды.  

 

Бир жерлерде абылайсаң суў тасқын, 

Гей орында қырғын урыс,  

Бермес пай.  

Базы жақта геўлеп атыр жер астын, 

Ойлап турсам дүнья ийесиз қалғандай… [42,7] 

Шайыр бул қосық қатарларында жер жәҳән астан-кестен болып, тасқын 

тасып, көкси ойылса да  жаўызлықларға шыдам берип, инсаниятқа жақсылық 

қылып, оны азық пенен тәмийинлеп атырғанлығы сөз етиледи. Барлық қарама-

қарсылықлар, келиспеўшиликлер тийкарынан жерди бөлисиў, тәбийий 

байлықларға таласыў ямаса ҳәкимиятты ийелеў мақсетинде келип 

шығатуғынлығы алға сүриледи.  

Глобалласыў процесиниң жетилисип барыўы жәмийетте түрли қарама-

қарсылықларды жүзеге келтирип, дүнья халықларының еркин шеклеп қоймақта. 

Шайыр бул ҳаққында:  

Жасаў керек халық болған соң еркиңе, 

Хор тутпасын бир халықты бир халық. 

Елиң болса бағынышлы ҳәр кимге, 

Өмириң өтер ар-намысқа былғанып, - деп жазады. Изертлеўлерге қарағанда, 

дүньяда жылына 30 ға жақын әскерий конфликтлер жүз берген. Урыс  мыңлаған 

адамлардың өлимине ҳәм майыплығына себепши болады. Олар арасында 

нәрестелерде бар. Бул жүдә ашынарлы жағдай, есапсыз материаллық шығынлар, 

қыйраған үйлер, завод, фабрикалар; -бул мәмлекеттиң жәҳән аренасындағы 

абырайы қулайды, оның экономикасына инвестиция киритиўге кери тәсир  

етеди. Сонлықтан, халықтың көпшилик бөлеги жарлыға ҳәм кәмбағалға 

айланады.  

Жер солқылдап басқыншылық бүликтен,  

Қарылыпты қанға топырақ былғанып, 

Ҳәдийсе көп, 

Бул дүньяның жүзи кең,  

Өткен екен бир пара ел дым налып. 

Ҳәзирде бар аласапыран  

Бул қалай? 

Адамлар жүр адамларға ойланып, 

Үстиндеги машқалаға шыдамай, 

Турыпты ғой қара Жер де айланып…[42] 

 Жер планетасы инсаният ушын инам етилген үлкен сыйлық. Ол 

галактикадағы тиришилик етиў мүмкин болған бирден-бир планета. Тилекке 

қарсы, оның үстинде жүз берип атырған әдалатсызлықлар салдарынан оның 

ресурслары, өсимлик ҳәм ҳайўанат дүньясы қәўип астында қалмақта. Бул 

ҳаққында «Жер-жәҳән болып тур және бийтыныш» деп басланатуғын 

қосығында:  

Жер-жәҳән болып тур және бийтыныш, 

Зулымлық ислейжақ бир ел бир елге. 

Биреўлер азатлық ушын жыйып күш, 

Орын ғамластырар табан тиреўге.  

 

Биреўлер бабамнан қалған кек бар деп, 

Урысты етежақ ҳүрмет, минсиз ис. 

Бир шетин дүньяның жатыр оқ өртеп, 

Жәҳән тыныш емес, 

Дүнья уйқысыз… [42] 

Химиялық қурал-жарақлардың пайда болыўы, бактериялогиялық 

лабораториялардың курылыўы-жердиң полигонға айланыўына себепши болды. 

Шайыр жокарыдағы лирикалық қатарларында дүньядағы зулымлық 

ҳәрекетлерин кескин қаралайды. Үзликсиз даўам етип атырған қырғынлар 

себепли Ана-Жер өз қәддин бүгип, тынышсызланып, уйқысынан журдай болған. 

Дүньяның бүлиниўине себепши болғанлар илимли, зейинли ел басқарған ўәкил 

бола тура, бийгүна жанлардың басына қара булт жаўдырмақта. Сол ушын да 

шайыр «Басылмай турғаны дүнья бүлгини, жәм емес инсанда еле ақыл-ес» деп 

жырлайды.  

Қағыйдасы жаратылыстың мың қырлы, 

Түсинбейсең бәрин билип, ой сырқып.  

Неге тәбият бийтәреп боп турыпты, 

Күшлилердиң несийбесин үстем қып.  

 Қосық қатарларында лирикалық қаҳарман «Ким күшли болса, сол дүньяда 

ҳөктем» деген идеяны алға сүреди. Бүгинлиги болса, күшлилик ким озарға ислеп 

шығарылған ядро қураллар, армияның материаллық-техникалық базасы менен 

өлшенип атырғанын сүўретлейди.  

Базы еллер бейимлеспес ырқыңа, 

Өзлеринше ҳуқық-нызам жаратқан. 

Жақсы-жаман иллети бар қулқында, 

Тарлық етер жулдыз толы аспанды.  

Бир көк гүмбез астында бәршеге бирдей ҳақ-ҳуқық берилген.  Жасаў, өмир 

сүриў адамзатқа жаратыўшы тәрепинен инам етилген илаҳый сыйлық. Кең 

жазықлық дала, ашық аспан, қулпырған ана тәбият; -бул бизиң тиришилигимизге 

себепши болған жер жәҳәнниң инсан ушын инам еткен баҳалы саўғасы. Шайыр 

оған тыйым салыўға, жоқ қылыўға ҳәрекет еткен жаўызлық қылмысларын 

қаралайды. Терең философиялық, ҳақыйқый жанашырлық сезимлерине толы 

шайырдың бул мазмундағы лирикалары оқыўшыны пикирлеўге, әлемди 

жаўызлықтан, қорлықтан асырап, бир-биреўге деген дослық, бирадарлық 

қатнасықларды беккемлеўге шақырады.      

 Улыўмаластырып айтқанда сабақ барысында лирикалық шығармаларды 

таллаў арқалы оқыўшылардың пикирлеў қәбилетин, дөретиўшилик 

компетенциясын жетилиситирип барамыз. 

